
պ.գ.դ., պրոֆեսոր, առաջատար գիտաշխատող, ՀՀ ԳԱԱ պատմության ինստիտուտ (Երևան, ՀՀ) 

EDN: BFFQID 

Գլուխն առանց հիշողության միևնույնն է, թե ամրոցն առանց կայազորի: 
                                                                                                                Նապոլեոն Բոնապարտ 

 
Հայտնի իրողություններ են. արծիվները միշտ մենակ են լինում, 

ոչխարները հոտով: Իսկ ավելի լավ է մենակ լինել վերևում, քան 
ներքևում խառնվել մի անհայտ հոտի, որի հովիվն ինքը հովվի կարիք 
ունի։ Հետո էլ՝ ամեն մեկը չէ՛, ով կկամենա բարձրացնել քողը անցյալի 
դեմքից, ինչ է թե՝ տեսնի քողարկված մեծ սպին ներկայի դեմքին... 

 
Հույս ունեի, որ Ամանորի շեմին հանգիստ ու խաղաղ կլինի և մարդիկ զբաղված կլինեն 

հանապազօրյա հացը վաստակելու խնդրով: Բայց արի ու տես, որ տարին նախընտրական է և կրքերն 
էլ գնալով բորբոքվում են: Դա էլ առիթ է դառնում, ստիպում անդրադառնալ կարևոր 
հիմնախնդիրների, որոնց արմատներից են սնվում մերօրյա շատ իրողություններ: 

Հայտնի է, որ սիոնիզմի հիմնադիր Թեոդոր Հերցլը սուլթան Աբդուլ Համիդի հետ վիճել է հայերին 
թեկուզ բնաջնջելու գնով Հայկական հարցից ազատվելու և Պաղեստինի տարածքը ձեռք բերելու 
համար: Այս մասին բավական մանրամասն գրել է պաղեստինցի արաբ պատմաբան Մարվան 
Բուհեյրին իր «Թեոդոր Հերցլը և Հայկական հարցը» ուսումնասիրության մեջ: Այնտեղ նշվում է, որ 
երիտթուրքերն այդ ծրագրին ձեռնամուխ եղան և իրականացրին Հայոց Մեծ եղեռնն իրագործելով: 
Մեծ Բրիտանիայի Կ.Պոլսի դեսպան Ջերալդ Լոութերն էլ իր արտգործնախարարին 1910 թ. հղած 
խիստ գաղտնի տեղեկագրով մանրամասնել երիտթուրքական ղեկավարության սիոնիստական 
էությունը: Նա բառացիորեն գրում է, որ «Միություն և առաջադիմություն» կոմիտեն «հրեական 
կոմիտե» է: Սրանից հետո արդյո՞ք պետք է զարմանալ, որ Իսրայել պետությունը համառորեն չի 
ճանաչում Հայոց ցեղասպանությունը: Ավելին, նրա դեսպանը հենց Երևանում համարձակվում է 
լկտիաբար հերքել Հայոց ցեղասպանության իրողությունը, իսկ մեր իշխանությունները լռում են…  

Ի դեպ, բրիտանացի դեսպանի այս փաստաթուղթը հայ և օտար շատ պատմաբաններ են 
օգտագործել և շարունակում են օգտագործել: Դրանց մեջ էր նաև Խորհրդային Հայաստանի 
արտգործնախարար Ջոն Կիրակոսյանը: Եվ այսօր կարծեք բավական չէին Հայոց Հայրենիքի 
նկատմամբ թուրքական, թաթարական (ադրբեջանական), քրդական և այլ նկրտումները, հրեաներն 
էլ են սկսել ուղղակիորեն տիրել Հայոց պատմական Հայրենիքի տարածքին: Այսպես, Աբու Դաբիում 
լույս տեսնող «ալ-Բայան» օրաթերթն իր 2004 թ. հուլիսի 31-ի համարում հղում է կատարել 
թուրքական «Նոկտա» թերթին, որը հրապարակել է թուրքական պետական խիստ գաղտնի մի 
տեղեկագրի հիմնադրույթները: Ըստ այդ տեղեկագրի, Թուրքիայի քաղաքացի շուրջ 60 հրեաներ 
երկրի հարավ-արևելյան շրջանում, այսինքն Հայոց Հայրենիքի թուրքական բռնագրավման տակ 
գտնվող տարածքում, անցյալ տարվա առաջին կեսի դրությամբ արդեն գնել էին մոտ 450 հազար 
դեոնում, այսինքն մոտ 413 քառակուսի կիլոմետր տարածք: Տեղեկագիրը հայտնում է, որ գնորդն 
իրականում «իսրայելցի գործարար» անվան տակ թաքնված Իսրայելի գաղտնի ծառայությունն է: Իսկ 
մեր իշխանությունները «մեծահոգաբար» խուսափում են ցեղասպանության թեմային 
անդրադառնալ: 

Այնինչ պետք չէ մոռանալ, որ ներկայիս աշխարհաքաղաքական խաղերում մենք էլ կանք և շատ 
ուշադիր պետք լիենենք, որ կրկին զոհ չդառնանք: Վերջերս ԱՄՆ նախագահը պաշտոնական 
հանդիպում ունեցավ հետխորհրդային ասիական հինգ պետությունների ղեկավարների հետ: Այդ 
կապակցությամբ մեծ ցնծություն էր ողջ հակառուսական մեդիա դաշտում, նաև Հայաստանում: 
Գլխավոր միտքն այն էր, որ Պուտինին դուրս հրավիրեցին Ղազախստանից և Միջին Ասիայից, որ 
Ռուսաստանը «վերջացավ»: Եվ այս փառահեղ «հաղթանակը» Ռուսաստանի դեմ մեկ շաբաթ անց 
նշանավորվեց նոյեմբերի 12-ին Պուտին-Տոկաև (Ղազախստանի նախագահ) հանդիպումով և 
Կրեմլում նոր բարձր մակարդակի ռազմավարական փասթաթղթերի ստորագրմամբ: Ավելին, 
Տոկաևը Ռուսաստանին անվանել է Ղազախստանին Աստծո կողմից տրված հարևան: Ղազախական 
պատվիրակության կազմը ուղղակի աննախադեպ էր իր ոլորտային ընդգրկվածությամբ: Վերջում 
հավելեմ, որ մամուլում փոթորիկ անելուց և անհիմն ու սխալ եզրահանգումներ կատարելուց առաջ 

պետք է քաղաքական և քաղաքագիտական տարրական գիտելիքներ ունենալ: Էլ չեմ ուզում 
անդրադառնալ օրերս ՀՀ Վարչապետ Փաշինյանի այդ նույն Ղազախստան կատարած այցին ու մի 
քանի կարևոր փաստաթղթերի ստորագրմանը: Չեմ կարծում թե այս այցն ու շքանշանահանդեսը 
պատահական էին և պատվիրված չէին: 

Հավելեմ, որ օրերս Վրաստանի օդային տարածքում Թուրքական ռազմական ինքնաթիռի 
կործանումը ևս, ըստ ամենայնի, պատահական միջադեպ չէր։ Դժվար է հավատալ, որ նման 
գործողությունը կարող էր լինել տեխնիկական անսարքության կամ օդերևութաբանական 
պայմանների հետևանք։ Ավելի հավանական է, որ կատարվել է կանխամտածված հարված՝ ուղղված 
2020 թ. նոյեմբերի 9-ից ի վեր Թուրանի արագընթաց և անվերահսկելի ծավալման դեմ։ Թե ով է 
կանգնած այս գաղտնի գործողության հետևում՝ դեռևս անհայտ է, սակայն հնարավոր շրջանակը լայն 
չէ։ Պարզ է միայն այն, որ ուժի ցուցադրությունն արդեն դուրս է եկել պաշտոնական և ոչ-
պաշտոնական հայտարարությունների, նախազգուշացումների և դիվանագիտական ազդակների 
մակարդակից և տեղափոխվել ռազմական դաշտ։ Այսպես կոչված «պատահարը» փաստացի 
ազդարարում է նոր՝ շատ ավելի կոշտ և «տաք» փուլի սկիզբ ոչ միայն Այսրկովկասում, այլև 
Կենտրոնական Ասիայում։ Թուրանական նախագծի անարգել առաջխաղացումը բախվել է իր 
առաջին պատնեշին։ Առջևում, ամենայն հավանականությամբ, մեզ սպասում են նոր սրացումներ, 
ուժային բախումներ և տարածաշրջանային ազդեցությունների վերադասավորումներ։ Պետք է 
պատրաստ լինենք բոլոր հնարավոր զարգացումներին՝ քաղաքականից մինչև ռազմական, քանի որ 
Թուրանին դիմադրության փուլն արդեն մեկնարկել է։ Կարևոր է հիշել, որ միայն իր «հոգու բացերը» 
գիտակցող մարդը կարող է գտնել տեղ ու ժամանակ դրանք ամբողջապես զգալու, հետագա 
ճանապարհի հիմք դարձնելու ու հանգիստ շարունակություն գտնելու համար: Իսկ դատարկության 
զգացողությունից միանշանակ պետք չէ վախենալ, քանի որ միայն դրա ցավն ըմբռնող մարդը կարող 
է գնահատել լիության արժեքն ու գեղեցկությունը, և վերջապես, ինչպես ասում են՝ բացերի միջով է 
լույսը ներս մտնում… 

Ամնօրյա աշխարհաքաղաքական զարգացումներն էլ ստիպում են, որ կամա թե ակամա մտածես 
մարդկության ապագայի մասին: Քանզի մենք՝ հայերս մի հյուլե ենք, մի կաթիլ ծովում ու եթե 
ժամանակին չսթափվենք, հաստատ կմնանք փլատակների տակ ու կկորչենք առհավետ: Իսկ 
դրանում վճռական դերակատարություն է ունեցել և ունի երիտասարդ սերունդն ու նրա առաջավոր 
ջոկատ-ուսանողությունը: Այո, ցանկացած հասարակության համար ապագայի երաշխավորները 
հենց տվյալ սերնդի ուսանողներն են։ Հետևապես մեր համար այս դժվարին օրերին վերստին 
համոզվում ենք, որ հայրենասեր երիտասարդն իր մրցունակ և մասնագիտական գիտելիքների 
շնորհիվ է, որ մեր երկրում մի շարք խնդիրների լուծողը պիտի լինի ապագայում և բնականաբար 
պատասխանատու ապագայի նկատմամբ: 

Այս առումով կարծում եմ, որ տեղին է ծանոթանալ Երկրի բնակչության մասին մի շարք 
հետաքրքիր փաստերի: Երկրի բնակչությունը կազմում է մոտ 8,25 միլիարդ մարդ։ Նրա 11%-ն 
ապրում է Եվրոպայում, 5%-ը՝ Հյուսիսային, 9%-ը՝ Հարավային Ամերիկայում, 15%-ը՝ Աֆրիկայում, 
60%-ը՝ Ասիայում: 49%-ը գյուղաբնակ է, 51%-ը՝ քաղաքաբնակ: 12%-ը խոսում է չինարեն, 5%-ը՝ 
իսպաներեն, 5%-ը՝ անգլերեն, 3%-ը արաբերեն, 3%-ը՝ հինդի, 3%-ը՝ բենգալերեն, 3%-ը՝ 
պորտուգալերեն, 2%-ը՝ ռուսերեն, 2%-ը՝ ճապոներեն, 62%-ը՝ իրենց մայրենի լեզուներով: 77%-ն ունի 
բնակարան, 23%-ը՝ ոչ: 21%-ը չափից շատ է ուտում, 63%-ը կարող է ուտել այնքան, որքան 
ցանկանում է, 15%-ը թերսնվում է: 87%-ն ունի մաքուր խմելու ջուր, 13%-ը կամ չունի մաքուր խմելու 
ջուր, կամ հասանելիություն ունի աղտոտված ջրի աղբյուրին: 75%-ն ունի բջջային հեռախոս, 25%-ը 
չունի, 30%-ն ունի ինտերնետ հասանելիություն, 70%-ը չունի: 7%-ը ստացել է բարձրագույն 
կրթություն, 93%-ը քոլեջ կամ բուհ չի սովորել: 83%-ը կարող է կարդալ, 17%-ը անգրագետ է: 33%-ը՝ 
քրիստոնյաներ են, 22%-ը՝ մուսուլմաններ, 14%-ը՝ հինդուսներ, 7%-ը՝ բուդդիստներ, 12%-ը՝ այլ 
կրոններ, 12%-ը չունի կրոնական համոզմունքներ: 26%-ը մահանում է մինչև 14 տարեկանը։ 66%-ը 
մահանում է 15-ից 64 տարեկան հասակում։ 8%-ը՝ 65 տարեկանից բարձր տարիքում։ 

Հետաքրքիր է, որ այս հետնախորքի պայմաններում մեզանում գրեթե ամեն ինչ արժեզրկել ենք, 
բացի անձնական շահից, հանուն որի նույնիսկ սեփական «Ես»-ն ենք պատրաստ անտեսել և ամեն 
ինչ վերածել հումորի։ Ակամա մտածում ես. մի՞թե ծովից ծով Հայաստան կորցրած, ցեղասպանու-
թյուն վերապրած մեր նախնիների՝ դարեր շարունակ գաղթական լինելու գնով ձեռք բերած և մեզ 
կտակած երկրի դիմաց, այդ արժեքների ուրացումը, պետականության արժեզրկումը և մեր 
հայրենիքը «հումորի երկրի» վերածելն է մեր շնորհակալությունը։ Կարծում եմ՝ ոչ և հուսով եմ, որ 
մենք՝ բազմաչարչար հայ ժողովրդի զավակներս, կարժևորենք անասելի դժվարություններով ձեռք 
բերված մեր պետականությունը, կհասկանանք, թե որքան թանկ է այն մեզ տրված և որքան բարձր 
պետք է գնահատվի։ Քանզի մենք ունենք հիանալի մի երկիր և պիտի կերտե՛նք մեր երեխաների 
երազի հայրենիքը։ Քանզի հայկական ինքնություն ունեցող յուրաքանչյուր ոք պատասխանատու է 

մեր Հայրենիքի և ազգային անաղարտության պահպանման համար։ Հետևապես տգիտությունն 
ուղղակի մեղք է: Մենք պետք է կրթենք այնպիսի նոր սերունդ, որն ունակ կլինի բառիս բուն իմաստով 
սուվերեն, անվտանգ և բարեկեցիկ պետություն կերտելու: Հետևապես հենց այս մտածողությամբ 
պետք է դիմավորենք գալիք տարին: Մեզ համար մեկընդմիշտ արձանագրենք. եթե ուզում ենք 
բարեկեցիկ և անվտանգ պետություն (ինքնասիրություն և արժեհամակարգ ունեցող յուրաքանչյուր 
հայ կուզենա սուվերեն, անվտանգ և բարեկեցիկ պետություն ունենալ), ապա պետք է հաղթահարենք 
տգիտությունը` նոր սերնդի կրթությամբ լրջորեն զբաղվելով: Քանզի այն բոլոր կորուստները, ցավը, 
որոնց միջով անցել է մեր ժողովուրդը, բոլորի հիմքում տգիտությունն է, բոլոր աղետները, տգետ 
որոշումների արդյունք են, հետևաբար պետք է հասկանալ, որ տգիտությամբ բարեկեցիկ և անվտանգ 
պետություն կայացնել հնարավոր չէ: Հետևաբար պետք է հաղթահարել տգիտությունը, իսկ 
տգիտությունը հաղթահարելու միակ բանաձևը կրթությունն է և անընդհատ սովորելը և ոչ թե 
դեկլարատիվ հայտարարությունները: 

Վերերս հաճախ եմ մտածում այս մասին: Հանկարծ մտաբերեցի, որ հին հունական 
դիցաբանությունում Արդարադատության աստվածուհի Ֆեմիդայի մայրը Գեան է, ով, օրինական 3 
ամուսին ունենալուց բացի, ունեցել է 80-ից ավել երեխաներ։ Բնական է և շատ հավանական, որ 
բոլորն իր օրինական երկու ամուսիններից ծնված լինել չէին կարող՝ Ուրանոսից և Երանոսից կամ էլ 
երեք կողակիցներից՝ Հելիոսից, Պոսեյդոնից և Զևսից։ Հետևաբար և փաստորեն Գեան 
անբարոյական է եղել, իսկ նրա ծնած Ֆեմիդան՝ անբարոյականի ծնունդ և հազիվ թե արդարության 
պաշտպան լինելու հավակնող: Հետևապես մենք ուղղակի պարտավոր ենք հասկանալ և ինչպես 
իրավացիորեն նշել է Սոս Սարգսյանը, միշտ հիշել. սրան-նրան մեղադրելու փոխարեն, պարտավոր 
ենք ըմբռնել, որ սուվերեն, անկախ պետություն նշանակում է նաև սխալվելու սուվերեն իրավունք 
ունենալ և մենք պարտավոր ենք որպես ժողովուրդ ձևավորելու այնպիսի քաղաքական էլիտա, որն 
այդ սխալվելու իրավունքից չօգտվի: Հակառակ պարագայում մենք ուղղակի կհայտնվենք 
պետականության կորստի, իսկ մեր ժողովուրդը՝ հայրենազրկման վտանգի առջև։ Այսինքն, Հայ-
ադրբեջանական հակասությունների և տարածքային վեճերի հանգուցալուծումը հնարավոր է միայն 
երկու իրավաքաղաքական սկզբունքներից որևէ մեկի ընդունմամբ։ Այլընտրանք չկա։ Եվ այսպես. ա) 
կամ կողմերը ընդունում են Հայաստանի Առաջին Հանրապետության (1918–1920 թթ.) իրավական 
ժառանգությունը, որի հիման վրա ձևավորվել են Հայաստանի պատմական սահմանները, բ) կամ 
կողմերը ընդունում են ԽՍՀՄ ձևավորման և վարչական բաժանման սկզբունքները (1927 թ. ), որոնց 
հիման վրա ձևավորվել են Խորհրդային Հայաստանի և Խորհրդային Ադրբեջանի սահմանները։ 
Երկու տարբերակն էլ ունեն իրենց իրավական և պատմական հիմքերը, սակայն կիսատ կամ ընտրովի 
մոտեցումները միայն խորացնում են հակասությունները։ Եթե կողմերը հիմնվում են ԽՍՀՄ 
քարտեզների վրա, ապա պարտավոր են ընդունել հիմնադրման սահմանները, այլ ոչ թե լուծարման: 
Իսկ եթե կողմերը մերժում են ԽՍՀՄ իրավական ժառանգությունը, ապա պետք է վերադառնան 
1918–1920 թթ. միջազգային ճանաչված փաստաթղթերին։ Այսինքն, հայ-ադրբեջանական խնդիրների 
լուծման բանալին կայանում է հետևողական և ամբողջական մոտեցման մեջ՝ հիմնված կամ Առաջին 
Հանրապետության իրավական հիմքերի, կամ ԽՍՀՄ իրավահավասար սկզբունքների վրա։ Կիսատ 
ճշմարտությունները չեն կարող բերել ամբողջական խաղաղության։ Հայ ազգն էլ պետք է ունենա 
այնպիսի քաղաքական ընտրանի, որը չի ընկնի ժողովրդի էմոցիաների խելքին և չի տանի նրան 
կործանման՝ ինչ է թե իրեն լավ լինի և ունենա իշխանություն։ Այլ՝ այնպիսի ընտրանի, որը չի վախենա 
ասել իր ժողովրդին ճշմարտությունը, նույնիսկ եթե այն դառն է։ Այդ ընտրանու սուրբ պարտավորու-
թյունն է՝ իրական տեղեկությունների և փաստերի վերլուծություններով առաջնորդել իր ժողովրդին 
դեպի անվտանգ և բարեկեցիկ ապագա։  

Հակառակ դեպքում, աշխարհի հզորների կամոք, կհայտնվենք ուկրաինաձև շրջապտույտում: 
Ուկրաինական պատմության մեջ, որպես պարտության առաջին հոմանիշ, արդեն սահմանվում է, 
ավելի ճիշտ պարտադրվում ըստ էության պարտվածի կարգավիճակը: Եվ նույնիսկ այս պարագայում 
միևնույն է գտնվում են քաղաքական գործիչներ ու պետություններ, որոնց կթվա, թե կարելի է հաղթել 
գերտերություններին։ Հատկանշական է, որ վերջիններիս իր օրինակով ոգևորվող արկածախնդիր և 
քաղաքականապես այդպես էլ չկայացած Զելենսկին ի վերջո ամփոփել է իր պաշտոնավարման դառը 
տարիների հետևանքները.  

- Սա Ուկրաինայի պատմության ամենադժվար պահերից մեկն է, կարող ենք կանգնել շատ բարդ 
ընտրության առաջ։ Կա՛մ արժանապատվության կորուստ, կա՛մ հիմնարար գործընկերոջ կորստի 
ռիսկ։ Կա՛մ բարդ 28 կետի ընդունում, կա՛մ չափազանց ծանր ձմեռ և հետագա վտանգներ։  

Կարծում ենք, որ մեր քաղաքական այրերի համար էլ սա լուրջ ազդակ պետք է լինի: Պարտադիր 
սերտելու պատմական դասը, քանզի մեր տարածաշրջանն էլ հանգիստ չէ և շատ ու տարատեսակ 
վտանգներ են առկա: Քանզի հարևան Թուրքիայի հետ սահման ասվածը միշտ մի մեծ 
ջրամբարտակի հետ կարելի է համեմատել, որը եթե չկարգավորվեց ու պատռվեց, ամեն ինչ իր 

ճանապարհին կսրբի կտանի: Իսկ սահմանի բացումը՝ կամ Երևանում միչև թուրքական 
դիվանագիտական դրոշի բարձրացվելը, որին համառորեն ձգտում են մեր իշխանությունները, պետք 
է սկսվի նրանից, որ նրանք էլ պիտի Գերմանիայի նման վարվեն և ճանաչեն Հայոց եղեռնը, քանզի այն 
մոռացության տալու և «եթեների» առևտրի թեմա չէ... 

Չպիտի դառնա, որովհետև մենք Արարատածին ենք: Արարատ, որի տեղակայությո՛ւնն անգամ, 
որպես մի համաշխարհային հանգուցակետ, փշաքաղեցնում է: Այսպես, վերջերս գերմաներենից 
հայերեն թարգմանված մի գրքում ինձ համար անսպասելիորեն կարդացի, որ Արարատը 
հավասարաչափ հեռավորության վրա է Աֆրիկայի հարավային ծայրակետը կազմող Բարեհուսո 
հրվանդանից, Ասիան ու Ամերիկան բաժանող Բերինգի նեղուցից, Խաղաղ ու Ատլանտյան 
օվկիանոսներից: 

Գիրքը, որը վերնագրված է «Բնական ու քաղաքակրթական պատկերներ կովկասեան երկրներէն 
ու Հայաստանէն», լույս է տեսել Շտուտգարտում, 1949 թվականին (բնագիրն՝ ավելի վաղ, 1913 թ.): 
Երբ պատերազմից մի կերպ ուշքի եկող Գերմանիան փորձում էր բուժել իր վերքերը: 

Ինչպես նկատելի է, գրքի վերնագրի տրամաբանությամբ Կովկասն ու Հայաստանը նույնական 
չեն, ինչպես և մեր էպոսի հերոսները, ամենևին էլ կովկասածին չեն: Իսկ դա նշանակում է, որ այս 
գրքի հեղինակները՝ գիտական արշավախմբի անդամներ, որոնք շվեցարացի պրոֆեսոր Ռիքլիի 
գլխավորությանբ ավելի քան հարյուր տարի առաջ բարձրացել են Մեծ Արարատ, մեր երկիրն ընկալել 
են լրիվությամբ: Ընդ որում՝ աշխարհագրականն ու քաղաքակրթականը՝ միասնաբար Բայց սա չէ, որ 
բնականից մեզ տրված իրողությունը դարձնում է շոշափելիության չափ միստիկական: Արարատի 
տեղակայությո՛ւնը՝ որպես մի համաշխարհային հանգուցակետ, ուղղակի փշաքաղեցնում է: 
Որքանո՞վ է ստույգ այս գիտնականների պնդումը: Ո՞ր աղբյուրներով է այն հաստատվում: Ես չեմ 
փորձում որպես լրացուցիչ ապացույցներ փնտրել այդ աղբյուրները: Ես մի կողմ եմ դնում քարտեզն 
ու կարկինը, որովհետև այդ համառոտ տեղեկանքի միջից ճառագայթում է մեկ ուրիշ՝ ճակատագ-
րական խորհուրդ: Հավանաբար, անտեսանելի և իմաստուն մի ձեռք ճշգրիտ հաշվարկել է Տապանի 
համար անհրաժեշտ տեղը և քաղաքակրթությունների ապագա մրցասպարեզում, – երևի նաև՝ 
զրուցարանում, – նախապես իջեցրել մի զույգ երկնաքեր գմբեթ: Եվ եթե երկար զննենք այդ 
գմբեթները, միգուցե նրանց ներսից տարածվող զանգահարությունը լսելի դառնա մեզ: Ի դեպ, երբեմն 
նաև թվում է, թե հայոց բոլոր ժամանակների ու բոլոր սերունդների անունից՝ Արարատն է զննում 
մեզ: Ընդ որում՝ ոչ միայն անցած–գնացած, այլև ներկա ու նույնիսկ՝ ապառնիի մեջ: Այս մեկնակետից 
ելնելով է, որ համայն հայությանը՝ որպես հատուկ առաքելություն ունեցող էթնոսի, ուզում եմ 
հիշեցնել, մեզ այլևս սխալվելու շռայլությունը արտոնված չէ, ուստի հավաքվել է պետք, միակամվել ու 
աշխարհում ընթացող բուռն տեղաշարժերում հպարտ ու արժանապատիվ առաջ ընթանալ… 

